
Nang masakop ng Estados Unidos ang Pilipinas, dumating sa bansa ang isa pang uri ng 
Kristiyanismo na iba sa bitbit ng mga Espanyol – ang Protestantismo (na nagsimulang 
isilang noong ika-16 na dantaon sa Europa sa pamumuno nina Luther, Calvin, at Zwingli). 
Salaysay ni T.  Valentino Sitoy (1989, iii, 7-11), 1899 unang dumating ang mga misyonerong 
Protestante sa Pilipinas, na kinabibilangan ng mga Presbyterian, Baptist, at Methodist. 
Kalaunan ay sinundan ito ng pagdating ng mga Episcopalian, Seventh-Day Adventist, 
United Brethren, Disciples, Christian and Missionary Alliance, at iba pa. Ilan sa mga ito ay 
nagsama-sama upang mabuo ang Evangelical Union. Hinati nila ang Pilipinas sa iba’t ibang 
probinsya ng mission fields (tulad ng ginawa dati ng mga Heswita, Rekoletos, Augustino, 
Pransiskano, at Dominikano), upang hindi sila magkaagawan sa populasyon na babahaginan 
ng ebanghelyo. 
 
Ngunit sa kabila ng mga pagsisikap, kumpara sa Katolisismo ay nabigo ang Protestantismo 
na lumaganap sa Pilipinas. Sa matagal na panahon ay nanatiling minorya ng kabuuang 
populasyon ng mga Pilipino ang mga Protestante. May ilang mga salik na 
makapagpapaliwanag ng kabiguang ito.  
 
Isa sa mga pangunahing dahilan ng pagiging ‘di-popular ng Protestantismo ay ang 
persepsyon dito ng mga tao bilang kasangkapan lamang ng imperyalismong Amerikano. Sa 
katunayan, ayon kay Kenton Clymer (1980, 29), malaki ang naitulong ng mga Protestanteng 
simbahan upang hikayatin ang taumbayan ng Estados Unidos na suportahan ang 
pananakop sa Pilipinas. Nagkaroon din sila ng impluwensya sa pagpapasya ng noo’y pangulo 
ng Estados Unidos na si William McKinley, na isang Methodist. Para sa ilang mga 
Protestanteng pastor, pananagutan ng Estados Unidos (i.e. white man’s burden) bilang isang 
Protestanteng bansa na ipalaganap ang Protestantismo sa buong mundo. At unang hakbang 
tungo rito ay ang pananakop sa Pilipinas at pagdadala rito ng Protestantismo. 
 
Ikalawa, na mahigpit na nakaugnay sa una, ay ang pag-usbong ng mga karibal na katutubong 
simbahan. Yamang katutubo, mas pinili ng ibang Pilipino na sumali sa mga ito dahil sa 
kanilang nasyonalistang imahe, taliwas sa imperyalistang imahe ng Protestantismo.  
 

 
1 Ang artikulong ito ay rebisadong bersyon ng ilang bahagi ng “Relihiyon sa Lipunang Pilipino: Isang Maikling 
Kasaysayan”, isang lekturang inihanda ng may-akda para sa  ‘di-gradwadong kursong Religion: History and Text sa 
Centro Escolar University noong Unang Semestre ng 2021-2022. 



 

Nangunguna na rito ang Iglesia Filipina Independiente (IFI) o mas nakilala ng ilan bilang 
“Aglipayan” dahil isa sa pangunahing nagtatag nito ay si Gregorio Aglipay (kasama si Isabelo 
de los Reyes). Naitatag ang simbahan noong 1902, dahil umano sa hindi nito pagtugon sa 
kanilang hiling na repormahin ang simbahan sa mga pang-aabuso nito, at bigyan ng mas 
malaking kapangyarihan ang mga Pilipinong pari kaysa sa mga banyaga. Paliwanag ni de los 
Reyes (1948, 132), karamihan ng katuruan nito ay katulad pa rin ng sa simbahang Katoliko, 
ngunit mayroon itong ilang pagkakaiba, tulad ng mga sumusunod: 1. Maaaring mag-asawa 
ang mga pari, 2. Iniiwasan ang pagsamba kay Maria, 3. Isinasagawa ang misa sa mga wikang 
lokal, at 4. Pagtanggal sa mahal na bayad sa simbahan sa pagsasagawa ng mga sakramento. 
Matindi ang diin ng IFI sa nasyonalismo, lalo pa dahil umusbong ito bunga ng Himagsikang 
Pilipino. Hindi rin ito nakapagtataka dahil si de los Reyes mismo ay isa sa mga miyembro ng 
Kilusang Propaganda noon sa Europa, habang si Gregorio Aglipay ay tagapagsulong ng 
sekularisasyon, at samakatuwid ay nakahanay sa tradisyon ng GOMBURZA. Ang ganitong 
diin sa nasyonalismo ay lantad na lantad sa kanilang isinagawang kanonisasyon kay Jose 
Rizal bilang isang santo noong 1903. Sa gitna ng sermon ng kanonisasyon, nagwika sila: 
“Kung mayroong santong puti, bakit hindi mga santong Pilipino? Sa pagkamatay dahil sa 
kanilang bayan, hindi ba karapat-dapat lamang silang ating inaalala ngayon?” Paglalahad ni 
Nilo Ocampo (2011, 51-54), sa isang simbahan nila sa Cagayan ay nagtayo sila dati ng isang 
rebulto na hugis arko, kung saan nakasakay ang mga bayani na sina Jose Rizal, Antonio 
Luna, Marcelo del Pilar, Mariano Gomez, Jose Burgos, Jacinto Zamora, at Graciano Lopez 
Jaena. 
 
Isa pang karibal na katutubong simbahan na nagkaroon ng nasyonalistang imahe ay ang 
Iglesia ni Cristo (INC). Itinatag ito ni Felix Manalo noong 1913. Isang Romano Katoliko si 
Manalo na naging Protestante bilang kasapi ng Seventh-Day Adventist, bago tuluyang 
maging tagapagtatag ng INC. Nakilala ang INC sa pagiging disiplinado sa pagsasagawa ng 
mga tungkuling pangrelihiyon tulad ng pagdalo sa mga pagtitipon at pagbibigay ng ikapu. Sa 
kanyang artikulong “An Analysis of Religious Leadership in the Iglesia ni Kristo”, 
ipinaliwanag ni Ma. Angeles C. Guanzon (1977, 128-130) ang organisasyunal na istruktura 
ng INC. Aniya, sentralisado ang daloy ng kapangyarihan ng pamunuan ng INC. Nasa sentro 
nito si Manalo (at ang mga sumunod na humalili sa kanya). Siya ang namumuno sa mga 
tagapamahala (division ministers). Ang mga tagapamahala naman ang namumuno sa mga 
ministro. Ang mga ministro ang direktang nagtuturo sa mga lokal na simbahan tuwing araw 
ng pagtitipon. Manggagawa naman o boluntaryo ang tawag sa mga nagsasagawa ng 
katekismo sa mga kasapi. Lalo pang naging nasyonalista ang imahe ng INC dahil sa 
pagsusulong nito ng wikang Filipino. Puro nasa wikang pambansa ang kanilang 
bokabularyong pangrelihiyon. Nariyan ang pagsagot ng “opo” at “siyanga po” bilang pamalit 
sa banyagang amen. “Pagbubulay-bulay” ang tawag sa meditasyon. “Kapatid” ang pantukoy 
sa mga kasamang kasapi. Tulad ng nabanggit na, puro nasa Filipino rin ang pantawag sa mga 
opisyal tulad ng “manggagawa,” “boluntaryo,” “ministro,” at “tagapamahala.” Nasa wikang 
Filipino rin ang kanilang opisyal na magasin, ang “Pasugo.” Bukod rito, ayon kay Zeus Salazar 
(2000, 239-240), ang mga banyagang nais maging ministro ng INC sa kanilang sariling bansa 



 

ay kinakailangang mag-aral ng Filipino dahil nasa wikang ito ang mga batayang kasulatan ng 
INC.  
 
Dulot ng ganitong nasyonalistang imahe ng IFI at INC, naging mahigpit silang katunggali ng 
Protestantismo sa mga Pilipinong nagnanasa ng kalayaan.  
 
Ang ikatlong maituturong salik ng pagiging ‘di-popular ng Protestantismo ay ang 
indibiduwalista nitong dulog sa ebanghelisasyon. Paliwanag ni Ed Lapiz (2010) sa aklat na 
Pagpapahiyang: Redeeming Culture and Indigenizing Christianity, isa sa mga dahilan kung bakit 
mabilis na lumaganap ang Katolisismo ay dahil buong pamilya ang ineebanghelisa ng mga 
pari. Nagsisimula sila sa mga magulang, partikular sa tatay. Kapag naging Katoliko na ang 
tatay bilang padre de pamilya, madali nang naaakay sa Katolisismo ang asawang babae at 
ang mga anak. Sa pamamagitan nito ay buong pamilya ang nagiging Katoliko. Sa 
kabaliktaran, mga kabataan ang pangunahing tuon ng ebanghelisasyon ng mga Protestante. 
Kapag naging Protestante na ang kabataan, madalas ay nagkakaroon ng pagtatalo sa 
pamilya. Sa persepsyon ng ilang mga magulang, nagrerebelde ang kanilang mga anak. At 
dahil mas mahina ang impluwensya ng anak kaysa sa magulang, kadalasang hindi ito 
humahantong sa pagiging Protestante ng buong pamilya. 
 
Ang ikaapat na maituturong dahilan ay ang kawalan ng tuon ng Amerikanong 
Protestantismo sa tema ng kapangyarihang espirituwal. Dahil sa kritika nito sa makulay na 
liturhiya ng Katolisismo (na iginigiit nilang mga anyo lamang ng pamahiin) at karanasan nito 
sa mga siyentipiko at pilosopikal na kontrobersya (hal. teorya ng ebolusyon), masyadong 
naging rasyunal at nakatuon sa proposisyunal na katotohanan ng Biblia ang 
Protestantismo. Sa pagnanasa nitong maiwasan ang mga pamahiin ng Katolisismo, 
masyado nitong kinalimutan ang diin ng Kristiyanismo sa aspektong 
supernatural/espirituwal (i.e. tema ng prinsipalidad at kapangyarihan). Ang Kristiyanismo 
ay parang naikahon na lamang sa mga ideya na mapatutunayan sa pamamagitan ng lohikal 
na argumento. Paliwanag ni Maggay (1993), taliwas ito sa kulturang Pilipino, na labis na 
nagpapahalaga sa tema ng kapangyarihang espirituwal (hal. pagpapahalaga sa 
kapangyarihang magpagaling ng babaylan bilang pinunong pangrelihiyon). Kaya hindi 
nakapagtataka na mas naging malapit ang puso ng mga Pilipino sa Katolisismo, na may diin 
din sa tema ng kapangyarihang espirituwal.   
 
Sa kabila ng pangkalahatang kabiguan ng Protestantismo na lumaganap sa bansa kung 
ikukumpara sa Katolisismo – partikular na ang mga simbahang mainstream nito (hal. 
Presbyterian, Methodist, Baptist, atbp.) – mayroon namang naging pagsulong sa bansa ang 
kapatid nitong Ebanghelikalismo, na makikita sa mabilis na pagsulpot ng mga tinatawag na 
simbahang Born-Again, mga Ebanghelikal na indipendiente mula sa mga malalaking 
denominasyon. Isa sa maituturong dahilan ng paglaganap nito ay ang pagkakaugat sa 
komunidad. House-churches ang kadalasang anyo ng simbahan ng mga Kristiyanong ito, sa 
halip na malalaking gusali, kaya naman kadalasang magkakamag-anak at magkakakilala sa 
komunidad ang mga kasapi (kaya mas may hatak sa masa). Liban pa rito, taliwas sa mga 



 

pangunahing sangay ng Protestantismo, mataas ang pagpapahalaga ng mga grupong ito sa 
tema ng kapangyarihang espirituwal (hal. diin sa mga tinatawag na “kaloob ng Banal na 
Espiritu” o spiritual gifts, at tuon sa spiritual warfare), kaya mas naging malapit sa kulturang 
Pilipino. 

